
La cursa dill lümäg 
 

 
Urmäi a serma quasi in estä, la primavera l’era ‘dre a finì tant cme la scòla. 
Un timpuräl al s’era fat seint par tütta la nott cun tron e sajëtt,  gh’era puch 
dapartütt e as sintiva ancura l’udur dla puar bagnä. 
As vadiva un occh ad sul trameśa il nüval. 
ITI, quinta M1, manca apena quäica smana all’ esam! 
Leśion ad “tecnulugia”, una materia abastanza nujusa che pò, vers la fein 
‘dla scola, l’adveinta ancura posè pesanta. 
Du ur a cavall ‘dla ricreazion. 
Che disastar! 
L’”Aula Meccanici” a l’e, po o menu, tant cm’è j’atar aul ma a l’è in d’un 
capannon, la g’ha di finastron ad ferr altissim e i davanśäi bass chi dan in 
s’una speci d’aiola a’tgni ad arbasson tajä, lärga un päri ad metar cla dà in 
s’la via Negri. 
Al me banc a l’è propi taca la finestra verta, e guardand fora, ma scapa 
l’occh insima a un päri ad lümäg chi van tranquill in sal mürëtt ‘dla ragnä. 
Vëd il lümäg e avig una fulguraśion a l’è la stessa roba! 
Parland suttvuś a dig: 
“Gianni, Berto, Sandro fumia la cursa cul lümäg?” 
Subit a riva la risposta “Si, si däi!” 
Adsoin as mova. 
“Si, si ho capì, ag peins me!” 
“Professore posso uscire?” 
“Va bene, vai pure.” 
Fora dal banc …….. un sält e via, fora anca a’dla finestra! 
Al prufesur al resta ad sass, po al sälta in pè e la sbräia: 
“Ma dove stai andando!” 
“Ma prufesur, me ho apena dit sa pudiva andä fora, ho mia dit da che pärt 
andäva!” 
Prima che al prufesur al pudiss rispond, la campanella a’dla ricreaśion la 
sälva la sitüaśion. 
Bein, in tri second cat so des lümäg, e turn indrè. 
Intant che me sera fora al Berto e al Sandro, j’ävan miss la lavagna piatta e 
al Gianni cul gess a l’äva disegnä il cursì nümerä, cun la griglia ad parteinśa 
e la riga ad’l’ariv. 



Seimpar cul gess, as fa al numar in sla güssa ‘dla lümäga, las posa in sla 
cursia cul stess numar, as dà al via e as cumincia a fä al tifo: 
”Forsa dü”; 
“Movat seincu”; 
“Däi tri, as po’ mia, at vè posè adäsi d’una lümagä!” 
Intant, era rivä anca i cumpagn dill class lemò taca, e in curidur a gh’era un 
regò da manicomi! 
La ricreazion la vula in un second, sona la campanella, ma par la cunfüsion 
as n’in dà adsoi. 
A riva al bidell cal serca da fäg täś, ma adśoin ag’h da da meint, po al 
prufesur cal prova a dì un quaicos, ma al tifo al seguita ancura, fein a che a 
riva al preside! 
An sa sa mia sä l’e stä ciamä dal prufesur o sa l’à sintì al regò, e (sbraiand 
par fäs seint) al disa: 
“Silenzio! Silenzio! …….. Capisco che la cosa sia interessante ma il 
professore deve completare la sua lezione! Risistemate tutto 
immediatamente!” 
E al va via. 
Contravoia c’un strass as pulisa la lavagna, las mëta drita in pè e il lümäg i 
turnan libar in meśś a l’erba. 
Turnum a sedas in di noss banc. 
A do un’ uciä fora ‘dla finestra sperand che la leśion la finisa a la svelta par 
pudì andä fora a godas la fein d’una giurnä ad primavera!. 


